




MINUTI 


KAMRA TAD-DEPUTATI


IT-TNAX-IL PARLAMENT


GRUPP PARLAMENTARI DWAR IL-KAPITALI EWROPEA TAL-KULTURA 


LAQGĦA NRU. 5


It-Tlieta, 22 ta’ Lulju 2014  


Il-Grupp Parlamentari dwar il-Kapitali Ewropea tal-Kultura iltaqa' fil-Palazz, il-Belt Valletta,  fis-7.00 p.m.

L-Onor. Deo Debattista, President tal-Grupp, ippreseda.


PREŻENTI:  Il-Ministru għall-Familja u Solidarjetà Soċjali l-Onor. Michael Farrugia (sostitut tal-Onor. Luciano Busuttil), l-Onor. Ċensu Galea (sostitut tal-Onor. Mario de Marco) u l-Onor. Francis Zammit Dimech.


TALBA

L-Iskrivan tal-Grupp qal it-talba.

MINUTI

Il-Minuti tal-laqgħa Nru. 4  li saret fis-26 ta’ Mejju 2014 kienu konfermati.


LAQGĦA MAL-ONOR. OWEN BONNICI, MINISTRU GĦALL-ĠUSTIZZJA, KULTURA U GVERN LOKALI, U MAS-SUR JASON MICALLEF, CHAIRMAN TAL-FONDAZZJONI VALLETTA 2018, DWAR IL-PROĠETT: IL-BELT VALLETTA KAPITALI EWROPEA TAL-KULTURA 2018 (V18) - KONTINWAZZJONI

Preżenti wkoll għal din il-laqgħa kien hemm il-Ministru għall-Ġustizzja, Kultura u Gvern Lokali l-Onor. Owen Bonnci, is-Segretarju Parlamentari għall-Ippjanar u Simplifikazzjoni Amministrattiva l-Onor. Michael Falzon, iċ-Chairman tal-Fondazzjoni Valletta 2018 is-Sur Jason Micallef, is-Sindku tal-Belt Prof. Alexiei Dingli u s-Sur Karsten Xuereb, project co-ordinator mal- Fondazzjoni Valletta 2018.

F’din il-laqgħa ġew diskussi diversi aspetti ta’ dan il-proġett, fosthom:-

i. It-tindif: is-Sindku tal-Belt informa li fir-rigward ta’ tindif il-parti kummerċjali tal-Belt kienet responsabbiltà tal-Gvern Ċentrali u l-bqija kienet responsabbiltà tal-Kunsill u li f’ċirkostanzi normali l-ispiża fuq tindif dejjem qabżet dik allokata u allura kien ċar li hemm ħtieġa ta’ aktar riżorsi biex wieħed ilaħħaq mal-attivitajiet addizjonali marbuta mal-V.18;
 
ii. Bye-Laws: il-Ministru għall-Ġustizzja, Kultura u Gvern Lokali stqarr li kien konxju tad-dewmien mid-Dipartiment tal-Gvern Lokali fil-ħruġ ta’ bye-laws u wiegħed li kien se jara li din il-problema tiġi ndirizzata għax inkella f’ċerti każi l-forzi tal-ordni ma setgħux jieħdu l-passi meħtieġa bħal, pereżempju, fil-każ ta’ parkeġġ u ħmieġ tal-karozzini;

iii. Aċċessibiltà: fir-rigward tal-aċċessibiltà ta’ postijiet is-Sindku qal li kellhom applikazzjoni pendenti għall-fondi sabiex isir audit speċifiku filwaqt li dwar l-istat ta’ ċerti bankini u aspetti oħra simili ssemma l-Valletta Master Plan li kellu jkopri perjodu ta’ bejn 10 u 15-il-sena.  Is-Sindku lmenta li l-uffiċċju tal-Kunsill (a) ma kienx aċċessibbli u dan bi ksur tal-liġi dwar il-Kunsilli Lokali, (b) li ma kellux spazju biżżejjed għall-ħtiġijiet tal-Kunsill, (ċ) ma kienx ċentrali u allura mhux milħuq tajjeb mir-residenti tan-naħa t’isfel u (d) kien se jiċċaqlaq għall-Main Guard imma dan il-port itteħdilhom lura mill-gvern. Iċ-Chairman tal-Fondazzjoni V.18 informa li l-Master Plan kien iħares ferm lil hinn mill-2018 u li kien baqagħlu ftit xhur oħra biex jitlesta minħabba l-proċess ta’ konsultazzjoni filwaqt li saħaq li dak ma kienx ifisser li ċerti xogħlijiet u proġetti ma setgħux jibdew xorta waħda u fil-fatt, bħala eżempji, semma’ Strada Stretta u s-Suq fejn diġà kienet qegħda tittieħed azzjoni; 

iv. Restawr u manutezjoni ta’ bini fil-Belt: hawnhekk issemmew il-problemi kbar li wieħed jiltaqa’ magħhom biex l-awtoritajiet jinforzaw ċerti liġijiet ħalli s-sidien iżommu l-proprjetajiet tagħhom fi stat tajjeb, speċjalment il-faċċata u dawk f’postijiet prominenti, u dan prinċipalment minħabba li (a) ħafna minnhom mhumiex reġistrati – fil-fatt xi 1 minn 8 postijiet kienu reġistrati - u allura ma jkunx faċli li wieħed jasal għas-sidien, (b) kwestjonijiet ta’ wirt u (ċ) l-ispiża meħtieġa għar-restawr. Peress li din il-problema kienet kumplessa ħafna, kien hemm qbil li għall-fini tal-Proġett V.18 kellu jsir sforz sabiex id-dipartimenti/entitajiet konċernati jidentifikaw numru – pereżempju xi 20 - ta’ proprjetajiet fil-Belt u jkunu mingħajr jew bl-inqas problemi bil-għan li s-sidien jiġu mħeġġa jagħmlu r-restawr meħtieġ, jew almenu tal-faċċata tagħhom, anke permezz ta’ inċentivi jew skemi mill-awtoritajiet;  

v. Faċilitajiet sanitarji: filwaqt li kkummenta dwar il-livell għoli tal-erba’ latrini li għalihom kien responsabbli l-kunsill u l-ammont ta’ lmenti li jidħlu dwar latrini oħra, bħal din tal-Barrakka ta’ Fuq, li ma kienux tal-kunsill, is-Sindku nforma li kienet saret talba għad-devoluzzjoni ta’ tliet latrini oħra minbarra l-użu ta’ dawk mobile għal attivitajiet speċifiċi;

vi. Sistemi ta’ dwal fil-Belt: ingħad li fil-Belt mhemmx sistema waħda koerenti ta’ dawl imma diversi b’uħud responsabbiltà tal-Enemalta u oħrajn ta’ entitajiet oħra, fosthom il-Knisja, kif ukoll li biċċiet minnhom huma antiki tant li joħolqu problemi ta’ manutenzjoni, speċjalment biex jinstabu spare parts. Kemm iċ-Chairman tal-Fondazzjoni V.18 u kemm is-Sindku lmentaw li ma tantx kienu qegħdin isibu koperazzjoni min-naħa tal-Enemalta u hawnhekk il-Grupp qabel li, peress li l-attivitajiet marbuta mal-Proġett V.18 jiddependu ħafna fuq sistema ta’ dawl u ta’ provvista tal-elettriku ta’ min jorbot fuqhom, għal-laqgħa li jmiss kellha tinħareġ stedina lill-Ministru għall-Enerġija u s-Saħħa u/jew liċ-Chairman tal-Enemalta l-Onor. Charles Mangion bil-għan li jinstabu soluzzjonijiet;

vii. Kordinament tal-attivitajiet: filwaqt li l-għadd ġmielu ta’ attivitajiet li jinżammu fil-Belt kien fatt pożittiv, jiġu okkażjonijiet fejn tinħass il-ħtieġa ta’ aktar kordinament sabiex avveniment ma jfixkilx avvenitmenti oħra, pereżempju minħabba ħsejjes, u sabiex l-avvenimenti jsiru fl-aktar post adattat skont in-natura tagħhom.  Iċ-Chairman tal-Fondazzjoni V.18 stqarr li wieħed ma jistax iwaqqaf entitajiet privati milli jagħmlu l-attivitajiet tagħhom u żied jgħid li l-l-kordinament qiegħed jitjieb tant li minkejja li fil-weekend ta’ qabel din il-laqgħa nżammu fl-istess ħin tlett attivitajiet tal-massa, jiġifieri l-kunċert tat-tenur Joseph Calleja fuq il-Fosos, il-Jazz Festival f’Ta’ Liesse u l-Wine Festival fil-ġonna ta’ Hastings, it-traffiku tqassam tajjeb u l-affarijiet imxew b’ ċerta ordni.



Fit-8.00 p.m. il-Grupp aġġorna  għal data u b’aġenda li kellhom jiġu komunikati aktar tard.

